
shrImInAkShImaNimAlAShTakam

શ્રીમીનાક્ષીમણિમાલાષ્ટકમ્

મધુરાપુરિનાયિકે નમસ્તે
મધુરાલાપિશુકાભિરામહસ્તે ।

મલયધ્વજપાણ્ડ્યરાજકન્યે
મયિ મીનાક્ષિ કૃપાં વિધેહિ ધન્યે॥ ૧॥

કચનિર્જિતકાલમેઘકાન્તે 
કમલાસેવિતપાદપઙ્કજાન્તે ।

મધુરાપુરવલ્લભેષ્ટકાન્તે
મયિ મીનાક્ષિ કૃપાં વિધેહિ શાન્તે॥ ૨॥

કુચયુગ્મવિધૂતચક્રવાકે
કૃપયાપાલિતસર્વજીવલોકે ।

મલયધ્વજસન્તતેઃ પતાકે
મયિ મીનાક્ષિ કૃપાં નિધેહિ પાકે ॥ ૩॥

વિધિવાહનજેતૃકેલિયાને
વિમતામોટનપૂજિતાપદાને ।

મધુરેક્ષણભાવભૂતમીને
મયિ મીનાક્ષિ કૃપાં વિધેહિ દીને॥ ૪॥

તપનીયપયોજિનીતટસ્થે
તુહિનપ્રાયમહીધરોદરસ્થે ।

મદનારિપરિગ્રહે કૃતાર્થે
મયિ મીનાક્ષિ કૃપાં વિધેહિ સાર્થે॥ ૫॥

કલકીરકલોક્તિનાદદક્ષે
કલિતાનેકજગન્નિવાસિરક્ષે ।

મદનાશુગહલ્લકાન્તપાણે
મયિ મીનાક્ષિ કૃપાં કુરુ પ્રવીણે॥ ૬॥

મધુવૈરિવિરિઞ્ચિમુખ્યસેવ્યે
મનસા ભાવિતચન્દ્રમૌલિસવ્યે ।

તરસા પરિપૂરિતયજ્ઞહવ્યે
મયિ મીનાક્ષિ કૃપાં વિધેહિ ભવ્યે॥ ૭॥

જગદમ્બ કદમ્બમૂલવાસે
કમલામોદમુખેન્દુમન્દહાસે ।

મદમન્દિરહારિદૃગ્વિલાસે
મયિ મીનાક્ષિ કૃપાં વિધેહિ દાસે॥ ૮॥

પઠતામનિશં પ્રભાતકાલે
મણિમાલાષ્ટકમષ્ટભૂતિદાયી ।

ઘટિતાશતચાતુરીં  પ્રદદ્યા-
ત્કરુણાપૂર્ણકટાક્ષસન્નિવેશાત॥ ૯॥

ઇતિ શ્રીમીનાક્ષીમણિમાલાષ્ટકં સમ્પૂર્ણમ્ ।
With little variation

શ્રીમીનાક્ષીમણિમાલાષ્ટકમ્ ।
મધુરાપુરનાયિકે નમસ્તે મધુરાલાપશુકાભિરામહસ્તે ।
મલયધ્વજપાણ્ડ્યરાજકન્યે મયિ મીનાક્ષિ કૃપાં નિધેહિ ધન્યે॥ ૧॥
કચનિર્જિતકાલમેઘકાન્તે   કમલાસેવિતપાદપઙ્કજાન્તે ।
મધુરાપુરવલ્લભેષ્ટકાન્તે મયિ મીનાક્ષિ કૃપાં નિધેહિ દાન્તે॥ ૨॥
કુચયુગ્મવિભિન્નચક્રવાકે કૃપયા પાલિતસર્વજીવલોકે ।
મલયધ્વજસન્તતેઃ પતાકે મયિ મીનાક્ષિ કૃપાં નિધેહિ પાકે ॥ ૩॥
તપનીયસરોજિનીતટસ્થે તુહિનપ્રાયમહીધરોદરસ્થે ।
મદનારિપરિગ્રહે કૃતાર્થે મપિ મીનાક્ષિ કૃપાં નિધેહિ સાર્થે॥ ૪॥
મધુવૈરિવિરિઞ્ચિમુખ્યસેવ્યે મનસા ભાવિતચન્દ્રમૌલિલવ્યે ।
મનસાપનિહીતયજ્ઞહવ્યે મયિ મીનાક્ષિ કૃપાં નિધેહિ ભવ્યે॥ ૫॥
કલકીરકલોક્તિનાદદક્ષે કલિતાનેકજગન્નિવાસકુક્ષે ।
મદનાશુગહલ્લકાન્તપાણે મયિ મીનાક્ષિ કૃપાં નિધેહિ શોણે॥ ૬॥
વિધિવાહનચૈત્રકેલિયાને વિમતામોટનપૂજિતાપદાને ।

મધુરેક્ષણભાવપૂતમીને મયિ મીનાક્ષિ કૃપાં નિધેહિ દીને॥ ૭॥
જગદમ્બ કદન્બમૂલવાસે મધુરામોદમુખેન્દુમન્દહાસે ।
મદમન્દિરચારુદૃગ્વિલાસે મયિ મીનાક્ષિ કૃપાં નિધેહિ દાસે॥ ૮॥
પઠતામનિશં પ્રભાતકાલે મણિમાલાષ્ટકમષ્ટભૂતિદાયિ ।
ઘટિકાશતચાતુરી સમિન્ધે કરુણાપૂર્ણકટાક્ષસન્નિવેશાત્॥ ૯॥

